
Tað var ein sera áhugaverdur dómur, 
sum fall í Hægstarætti týsdagin. Nú er 
endaliga staðfest, at spekulatión við 
partabrøvum – sum hava til endamáls 
at sleppa undan at gjalda skatt, ikki 
verður góðtikin.

Tað er nakað nógv at staðfesta við 
hesum, at tað var brølarin hjá Bárði 
Nielsen, ið sum fíggjarmálaráðharri 
legði uppskotið við hesum skatta­
holinum fram, sum gruggaði hetta 
málið. Í øllum førum eru landsins 
fremstu advokatar og grannskoðarar 
sóvsaði langt inn í hetta málið.

Í hesum føri vóru tað nakrir gøtu­
menn sum vórðu »hongdir út«, um vit 
so kunnu siga. Leiðslan á Taks hevði 
start seg blint upp á hendan ovur­
honds stóra vinning, sum hesir menn 

høvdu tiltuskað sær. Og gott tað sama, 
kunnu vit siga, tí nú fekk Taks viðhald.

Men hvat fer nú at henda? Fer 
Taks at gevast á hondum, ella verð­
ur farið víðari við málinum? Tað eru 
nógvir aðrir persónar, sum eru í nett 
somu støðu, sum hesir 11 partaeigar­
arnir í Gøtu.

Onkur hevur leysliga mett, at um 
hálvfjórða milliard á júst sama hátt, 
sum hjá hesum 11 í Gøtu, er farin á 
privatar hendur – sum skuldi verði 
skattað.

Tað var í 2007, at partafeløg eldri 
enn eitt vist fingu sum gávu frá land­
inum, at nú kundu virðini hjá feløgu­
num uppskrivast. Talan varð um nakr­
ar milliardir, sum hesi feløg vusku 
í virði. Nátúrliga áttu 35 prosent av 

hesum pengum – mett til 150 milliónir 
krónur, at endað í landskassanum fyrr 
ella seinni.

Tað finnast dømi oman á dømi 
um reiðarar, sum hava selt síni aktiv 
og eru farnir úr vinnunu, sum hava 
fingið 100 tals milliónir út skattafrítt 
á henda hátt. Dømi eru eisini um ad­
vokatar og grannaskoðarar, sum hava 
gjørt tað sama.

Politikarar hava helst ikki skil fyri 
at tetta slík hol. Og hvussu skal tað 
vera, tá tað eru ráðgevararnir hjá pol­
itikarunum, sum ganga fremstir at 
fremja spekulationina? Tað er sum at 
seta revin at ansa hønunum.

Skattalógin er ikki gjøgnum­
skygd, og kapitalvinningsskattalóg­
in er ein fløkja uttan enda. Tað vísir 

best dømi úr Hægstarætti í gjár, har 
hægsti rættur í ríkinum kolldømir 
dóm hjá bæði Føroya Rætta og Eyst­
ara Landsrætti. 

Verjin hjá partaeigaraeigarnum 
segði í viðermking til Kringvapið, 
at heldur, at Hægsti rættur hevur 

broytt kós, tí dómurin er feldur upp 
á eina heildarmeting heldur enn, hvat 
stendur í lógartekstinum.

Hvat skulu leikfólk siga? Er tað 
ikki rættvísi, sum er í hásæti? Her er 
ikki talan um at døma ein fótbólts­
dyst. Her er talan um rættartrygdina 
hjá eini heilari tjóð! Tí skattainntøkur­
nar eiga vit øll.

Dómurin er ein uppgerð við  speku­
latiónina, sum grannskoðarar, advok­
atar og politikarar hava hildið lív í, og 
sum hevur kostað meiniga føroyingi­
num 100 tals milliónir krónur.

Tað loysir seg ikki at 
lata revin ansa hønunum...

So steðgaði spekulatiónin!

Eirikur Lindenskov
eirikur@sosialurin.fo

Nú eru páskirnar í 
hondum, tí er eitt 
gott høvi at um­
røða orðið »pásk­
ir« enn einaferð.

Javnan hoyrist orðið 
»páskini«. Har er rætta sniðið 
»páskirnar«. Sniðið »páskini« 
er íkomið av jólunum, tí har 
siga vit »jólini« – »tey«. Men 
»páskirnar« hava annað 
kyn; páskirnar eru »tær«. Og 
tosa vit um tíðina í hesum 
døgum, so nevnist hon »um 
páskirnar«.  Og tá ið vit 
heilsa vinum, kenningum 
og skyldfólki um høgtíðina, 
er rætta orðingin »gleðiligar 
páskir«.

Leygardagin í páskavik­
uni nevna vit vanliga »páska­
aftan«. Tað kunnu handlar, 
fyritøkur o. o. hava í huga, tá 
ið lýst verður við, nær ið opið 
er um høgtíðina. Harum­
framt skal havast í huga, at 
tað nevnist »páskadagur« og 

»annar páska­
dagur«. Mælast má frá at 
siga »fyrsti páskadagur«.

Eisini onnur heiti kunnu 
verða tikin fram, nú ið páska­
vikan er um at røða. Eitt nú 
er ólag komið á orðið »skír­
hósdagur«. Í framburði verð­
ur orðið drigið saman og hev­
ur sniðið »skírisdagur«. Tað 
sniðið kunnu vit eisini nýta í 
skrift. Men tað ber ikki til at 
nýta orðið »skírishósdagur«, 
tí so er tað dupultorðað. 

Dagurin fyri skírhósdag 
nevnist skírhósaftan, og her 
skulu vit hava í huga, at orð­
ið verður borið fram »skíris­
aftan«. 

Mottoið hjá Jákupi Mikkel­
sen, formanni Fólkafloks­
ins á tingi – og klaksvíkingi 
– plagar at vera, at tað skal 
vera líka keðiligt í Havn sum 
í Klaksvík.

Tað vísir seg eisini við ætl­
aðu havnarútbyggingini í 
Havn. Hann vil ikki, at Havn­
in skal fáa allan tann ágóða, 
sum innflutningurin gevur 
høvuðsstaðnum, tí skal góðs­
havnin út úr Havnini líka 
mikið hvat.

Hann torir tó ikki at siga, 
at hon skal til Klaksvíkar. Tí 
nevnir hann Skálafjørðin, 
sum eitt gott boð. Og tá trígg­
ir fjórðingar av innflutningi­
num kortini skulu til Havn­

ar, so fara tey í Havn at rinda 
stóran part av Skálafjarð­
artunlinum eisini við flutn­
ingsgjøldum at flyta farmin 
til Havnar. 

Jákup Mikkelsen setir 
eisini spurnartekin við, um 
Heðin Mortensen er javnað­
armaður, og tað undirbyggir 
hann við at lýsa, hvat ein 
góður javnaðarmaður er.

Men tað týdningarmesta 
av øllum hjá fólkafloksleið­
aranum í Klaksvík er, at tað 
skal vera líka keðiligt í Havn, 
sum í Klaksvík, og tí skal 
Havnin onga góðshavn hava, 
sum gevur Tórshavnar havn 
inntøkur. 

– Kortanei!

Skal vera líka keðiligt 
í Havn sum í Klaksvík

PáskirnarHalt 
fingrar­
nar vekk 
Jákup!
Heðin Mortensen
kjak síða 31

Skulu 
verja tey 
ið rópa 
varskó
Kristina háfoss
kjak Síða 22

– Noy, hetta gongur slett ikki, 
Havnin hevur alt for nógv, 

heldur Jákup Mikkelsen


